
■ FEGLIET

Tè-Tuà (6)
Ina cronica  da Superfetg

da Theo Candinas

Ediziun: Desertina

■ OPINIUNS

Brev aviarta a Gerhard Fitzthum
(Replica sin igl artechel OPINIUNS da
gliendisgis, ils 7 d’october 2002 en LQ)

Preziau signur Fitzthum
Vies sura numnau artechel ha muentau
mei e provocau da prender posiziun en
caussa. Quei fetschel jeu ord vesta dil
pur da muntogna e president da nossa
meglieraziun.

Ei po forsa veser ora per enqual hosp
dalla planira, sco sche nus  «munta-
gnards» massen entuorn cun nossa na-
tira senza schanetg e respect. En singuls
cass po quei forsa constar. Ina condem-
naziun pauschala ei denton tuttavia
buca giustificada. 

Pertgei ina meglieraziun
La realitad ei aschia, che sche negina
meglieraziun funsila fuss vegnida me-
nada atras tier nus, fussen en cuort
temps stai cheu mo pli in pèr puran-
chels vegls senza successur che fussen
buca stai dapli e buca pli pauc che au-
toprovediturs (Selbtsversorger).

Sch’ei vegn fatg ina meglieraziun eis
ei segir buc igl intent da beinspert pu-
der duvrar si ils daners mess a disposi-
ziun per buca schar mitschar quels,

mobein segir per possibilitar als giu-
vens purs ina existenza cheu el vitg.
Tgei ha in vitg muntagnard aunc da
porscher bia auter che segirar ina basa
fundamentala per la cultivaziun dalla
cuntrada, quei che nus purs fagein pia.
Per che nus sappien far quei duvrein
nus maschinas segiras en la plaunca, las
qualas ein deplorablamein aunc bia pli
caras che quellas ch’ins sa duvrar en la
planira. 

Duei ina maschina esser adattada
per las plauncas, drova quella ina certa
ladezia minimala che pretenda era las
vias indispensablas leusuenter. Cun bia
fadigia vein nus la fin finala aunc
astgau catramar mintgamai ils em-
prems tocs da nossas duas vias princi-
palas. Quei munta per nus sminuaziun
da cuosts e raccolta efficienta da nies
pavel. Igl ei tuttavia buc aschia che
cantun e confederaziun smeinan suen-
ter a nus ils péter basigneivels francs
per quella ovra. Il cass ei gest il cuntra-
ri, nus vein stuiu batter fetg per quels.
Ch’il baghegiar ina via en ina plaunca
caschuna dapli scavament che en la
planira, quei ei era a nus «buc schi ma-
lizius» purs da muntogna clar.

Grevezia pigl ambient
Sche jeu mettel avon sco nus fagevan
pli baul viadis puleins per arrivar d’ina
parcella a l’autra e tschuffergnavan
aschia segir pli bia nies ambient ed era
il temps da fenar cuzzava bia pli gitg,
sch’ei ina meglieraziun per nus in lev-
giament nungetg e possibilitescha a
nus d’haver – buca gest la grondezia da
menaschi pretendida da surengiu – mo
denton silmeins la mesadad da quella
grondezia. 

Quei vul gir ca. 15–20 envernondas.
Avon l’arrundaziun funsila cultivavel
jeu cun mia famiglia ensemen buca
meins che 120 parcellas. Oz ein quei
aunc 16 parcellas. Jeu manegiel ch’ei
duess dar el tgau a mintgin che aschia
ina midada sa mo esser d’avantatg per
nus purs muntagnards. Sch’enqual em-
ploiau ni schiglioc enzatgi che ha negi-
na capientscha e relaziun tier il pures-
ser vegn tier la conclusiun che nus purs
da muntogna destrueschien senza re-
spect ed attenziun nossa natira, – la
quala ei gest per nus purs la basa da vi-
ver – sche vuless jeu bugen intervegnir
co lur veta professiunala e privata vesa
ora.

Senda da viagiar
Ha il signur en la Bassa catramau siu
avon-casa, secapescha quei da sesez. Ei
denton nossa via a Puzzatsch catramada
vegn ei discurriu cheu da «catastrofas»
da catram. Jeu sedamondel daco che nus
purs stuein semper frenar nies vehichel,
cur che nus carrein encunter Puzzatsch,
damai ch’ils viandonts van pari pli bu-
gen a mesa via catramada che sil pastget
dalla vart da quella. Para ch’ils peis da
quels viandonts brischan pli pauc sil ca-
tram ch’ils nos da fenar e star sin las
plauncas teissas. Avon che nossa via ve-
gni catramada vein nus approbau ina
senda da viagiar scursanida che meina
per part tras ils praus. Solidaritad dils
purs, ni buc?

Era sche nus purs possedein ma-
schinas cun tracziun a quatter rodas,
profiteschan buca mo ils proprietaris da
casas da vacanzas dalla via da Puzzatsch,
mobein ei era per nus purs in grond lev-
giament. E tgei disturba nus il pli fetg?
Giebein: Ils vehichels dils schinumnai
«viandonts» che parcan savens gis en e
gis ora lur «mied da viagiar» a nus sils
praus ed avon clavaus e nuegls, ils quals
impedeschan nus d’exequir nossa lavur.

Seigi via naturala ni catramada, per lur
vehichels dat ei strusch in impediment
da buca carrar entochen il pli sisum il
péz. 

Pli bugen in museum per ils turists?
Jeu deploreschel ch’ina part da nos
hosps e viandonts – ils biars ein gie fetg
beinvegni tier nus – vulan degradar nus
purs da muntogna tier statists d’in mu-
seum. Co vesess bein nossa cuntrada
ora, sche nus purs da muntogna culti-
vassen buca quella cun grond plascher e
precauziun? Bia pli spert ei critica ex-
primida che prender in gi la faultsch ni
fuortga enta maun per gidar il pur. Cun
plascher envidass jeu ils «critichers» da
passentar in gi da stad cun nus en la
plaunca. Suenter haver enzerdau e risch-
lau astgeis seser sin nossa maschina en-
viers baghetg per admirar sco nus un-
tgin ils viandonts sin las vias gnanc aschi
ladas.

Na, admirar duvreis buca nus, den-
ton spitgein nus in stel dapli acceptanza
per nies survetsch alla natira ed als tu-
rists. Grazia.

Pius Caminada, Vrin
biopur e president dalla meglieraziun

Quant cuntents èn ils magisters 
cun lur clamada?

Ils resultats d’ina retschertga en Svizra tudestga

■ (anr/pap) La fin da l’onn 2001 ha la
federaziun da tetg da las magistras e
dals magisters svizzers LCH laschà
examinar, quant cuntentas che passa
10 000 persunas d’instrucziun da la
Svizra tudestga èn cun lur professiun.
Cun quest studi vegn illuminada la si-
tuaziun actuala e cumparegliada cun
quella dal 1990. El serva sco basa per
mesiras da meglierament da la situaziun
professiunala da las persunas d’instruc-
ziun. Che la satisfacziun professiunala
vegnia alimentada da success pedagogics
sco er da la cooperaziun en il team, scri-
va LCH a chaschun da sia conferenza
per las medias da glindesdi passà a Tu-
ritg. La malcuntentientscha perencunter
nascha da las cundiziuns da lavur e d’en-
gaschament pegiuradas, da la pitschna
reputaziun sociala sco er da l’andament
dissonant da las refurmas scolasticas. Te-
nor quel studi s’è diminuida general-
main la satisfacziun professiunala en ils
ultims onns, en tscherts secturs (presti-
ge, process da refurma, cundiziuns da
lavur) schizunt ferm. Dal 1990 sa fissan
anc 75 pertschient da las persunas inter-
rogadas decididas anc ina giada per la
professiun dal magister, dal 2001 mo
anc 71 pertschient (cun pensum cum-

plain 68 pertschient, umens 65 per-
tschient, stgalim superiur 64 per-
tschient).

Indicatur per problems 
da la societad

Tenor LCH èn ils facturs per reeleger la
professiun dal magister il plaschair vid la
lavur pedagogica en general sco er il spa-
zi creativ e la variaziun. Ils arguments ils
pli frequents per chalar cun dar scola èn
il stress, la mancanza da pudair far car-
riera, la mancanza da renconuschien-
tscha sco er ils conturns socials da bleras
scolaras e scolars. L’autur da quel studi,
Charles Landert, resguarda la malcun-
tentientscha professiunala da las persu-
nas d’instrucziun sco indicatur per pro-
blems e sfidas da la societad ch’ins sto
prender serius. Tenor el avessan ins da
far frunt a la satisfacziun professiunala
degressiva cun meglierar las cundiziuns
da basa da la clamada da magistrAs, cun
integrar meglier la magistraglia en pro-
cess refurmatorics e cun mesiras da la
politica sociala e famigliara. El punctue-
scha però er che per meglierar la situa-
ziun na possian ins prender en mira su-
lettamain la scola e ses conturns ils pli
stretgs, mabain in champ bler pli vast. 

Leo Tuor LQ

